Puisinik illersuineq piniarnerlu pillugit Namminersornerullutik Oqartussat nalunaarutaat nr. xx,  xx. maj 2009-imeersoq.

Piniarneq aallaaniarnerlu pillugit Inatsisartut inatsisaanni nr. 12-imi, 29. oktober 1999-imeersumi § 2, imm. 4, §§ 4 - 5, §§ 7 - 9, §§ 11 - 15 aamma § 17, imm. 2, kingusinnerusukkut allanngortinneqartumi Inatsisartut inatsisaanni nr. 1-imi, 16. maj 2008-imeersumi, aamma § 5, imm. 1, § 35, § 36, imm. 2, § 60, imm. 2, aamma Pinngortitamik illersuineq pillugu Inatsisartut inatsisaanni nr. 29-imi, 18. december 2003-imeersumi § 61 kiisalu  Uumasunik illersuineq pillugu Inatsisartut inatsisaanni nr. 25-imi, 18. december 2003-imeersumi § 13 aamma § 27, imm. 2 naapertorlugit aalajangersarneqarput:  

 

Attuuffii
  § 1.  Nalunaarummi matumani nunami aalisarnikkullu imartami Kalaallit Nunaata oqartussaaffigisaani puisit makku; aataap (Pagophilus groenlandicus), natsersuup (Cystophora cristata), ussuup (Erignathus barbatus), natsiip (Phoca hispida) aamma qasigissap (Phoca vitulina) illersugaanerat piniagaanerallu pineqarput.

  Imm. 2.  Avanersuarmi Tunumilu Nunamut Allanngutsaaliukkamut kiisalu Qimusseriarsuarmi Uumasunik eqqissiisimatitsivimmut appakaassinnaanermut, tassunga ilanngullugu sumiiffinni pineqartuni piniarsinnaatitaasut piniarnerannut, immikkut aalajangersakkat atuupput. Aalajangersakkat sumiffiit taakku marluk pillugit immikkut nalunaarutini aalajangersarneqarput. 
  § 2.  Inuit piniarsinnaanermut atuuttumik allagartallit imaluunniit inuit akiliuteqarluni puisinniarsinnaanermut atuuttumik allagartallit kisimik puisinniarsinnaapput. 
Eqqissisimatitsineq 
  § 3.  Puisit ataasiakkaat pillugit nunat tamalaat isumaqatigiissutaat, uumassusilinnik misissuisut siunnersuinerat, atuisut ilisimasaat kiisalu Piniarneq pillugu Siunnersuisoqatigiinnik tusarniaasimaneq tunngavigalugu Naalakkersuisut piffissamik eqqissisimatitsiffiusumik aalajangersaasinnaapput.
  Imm. 2.  Arnavissat milutsitsisut aamma piaqqat miluttut eqqissisimatitaapput. 

  Imm. 3.  Piaqqat qiviullit (natsiit, aataat aamma ussuit) eqqissisimatitaapput.
  Imm. 4.  1. juni 2009-imiit qasigiaq (Phoca vitulina) nunatsinni tamarmi eqqissisitaalluinnarpoq. Uumassusilinnik misissuisut siunnersuineranni eqqisisimatitsinerup atorunnaarsinneqarnissaanut takussutissiinissap tungaanut eqqissisimatitsineq ingerlatiinnarneqassaaq. 
  Imm. 5.  Puisinik eqqissisimatitaalluinnartunik piniarneq inerteqqutaavoq pisaqartoqarpallu tamanna Aalisarnermut, Piniarnermut Nunalerinermullu Naalakkersuisoqarfimmut nalunaarutigineqassaq. Pisaq arsaarinnissutigineqassaaq.  
  Imm. 6.  Puisinik radiukkut aamma qaammatassakkut nassitsissutitalinnik piniarneq inerteqqutaavoq. Pisaqartoqartilluguli  sumi pisarineqarnera ullorlu pisarineqarfia  Pinngortitaleriffimmut, Boks 570, 3900 Nuuk nalunaarutigineqassapput. Radiukkut satellitikkullu nassitsisutip tunniunneqarnissaa nassiunneqarnissaalu pillugit Pinngortitalerifiup piniartumut paasissutissiissutugissavaa.
Pisassiissutinik, piffissanik piniarfiusussanik piniarfinnillu aalajangersaaneq
  § 4.  Naalakkersuisut puisinik immikkut toqqarneqartunik ukiumut pisassiissutinik aalajangersaasinnaapput. Pisassiissutit aalajangersarneqassapput nunat tamalaat isumaqatigiissutaat, uumassusilinnik misissuisut siunnersuinerat, atuisut ilisimasaat kiisalu Piniarneq pillugu Siunnersuisoqatigiinnik tusarniaasimaneq tunngavigalugit.  
  Imm. 2.  Pinngortitaassutsimut tunngasut pissutigalugit suiaassutsimut  aamma utoqqaassutsinut aalajangersimasunut pisassiissutit killilerneqarsinnaapput, pisassiissutillu pisassiissutinut ikinnerusunut sumiiffinni killilinni pisarineqarsinnaasunut agguataarneqarsinnaallutik. 
  Imm. 3.  Pisassiissutit akuerisaasut pillugit aalajangiineq kiisalu piumasaqaatit aalajangersakkat piffissap piniarfiusussap aallartinnissaa sioqqullugu tusagassiorfinnut nalunaaruteqarnikkut aamma Namminersornerullutik Oqartussat nittartagaat aqqutigalugu tamanut nalunaarutigineqassaaq. 
  Imm. 4.  Piffissaq piniarfiusoq tassaavoq januaarip ulluisa aallaqqaataanit decembarip ulluisa 31-iannut, ullut pineqartut ilanngullugit. 
Piniariaatsit 

  § 5.  Timmisartut, helikopterit qamutillu motoorillit, matumani qamuteralaat (snescootere) ilanngullugit puisinniarnermi atorneqassanngillat.  
  Imm. 2.  Puisit piaqqiorfiini mamaarfiinilu annertuumik piniartoqassatillugu, angallammik tulaassuisulerluni puisinniartoqassatillugu Naalakkersuisut tamatumunnga akuersissuteqassapput aamma tamatumunnga erseqqinnerusunik piumasaqaatinik aalajangersaallutik.   

  Imm. 3.  Puisinniarnermi qoorortooq minnerpaamik 22. mm magnum akuerisaasoq atorneqassaaq imaluunniit timmiarsiut qooroqanngitsoq minnerpaamik 12. magnum akuerisaasoq atorneqassaaq.  Qoorortuut eqqarasuartartut nutsuinnartakkalluunniit atoqqusaanngillat. 
  Imm. 4.  Piffissami septembarip ulluisa aallaqqaataanit maajip ulluisa 31-iannut ullut pineqartut ilanngullugit, puisinniarnermut atatillugu puisinut qassutit atorneqarsinnaapput, tamatumani pineqanngillat sumiiffiit Kalaallit Nunaata Kitaani Nassuttuup kujataaniittut. 
Pisanik atuineq
  § 6.  Puisip pisap neqaa, orsua, amia allallu atorneqarsinnaasortai tamarmik angerlaanneqassapput qimatulineqassallutilluunniit. Piniarfik qimanneqartinnagu perlukut sapinngisamik peerneqassapput.  

Pisanik nalunaaruteqarneq nakkutilliinerlu
  § 7.  Puisittat tamarmik Piniarnermut  ukiumoortumik nalunaarutigineqassapput Piniarnermi  pisanik nalunaarsuiffimmi immersugassami takuneqarsinnaasutut. 
  Imm. 2.  Ilisimatuussutsikkut atugassanik tunniussinermut atatillugu Naalakkersuisut erseqqinnerusunik piumasaqaateqarsinnaapput.  

  Imm. 3.  Piniarnermut allagartaq imaluunniit akuersissut alla politiit, piniarnermik aalisarnermillu nakkutilliisut aamma tamatumunnga pisinnaatitaasut piumasaqarnerisigut takutinneqassaaq.  

Piniartut atuisullu ilisimasaasa ilaatinneqarnerat
  § 8.  Nalunaarummi malittarisassanik allaffissornikkut ingerlatsinermi soqutigisallit sapinngisamik ilaatinneqassapput, matumani Piniarneq pillugu Siunnersuisoqatigiit. 

Kommunimi ileqqoreqqusat
  § 9.  Kommunalbestyrelsi kommunalbestyrelsilluunniit arlallit peqatigiillutik kommunip ileqqoreqqusaatigut puisinniarneq pillugu §§ 3 - 5-imi aalajangersakkanit sakkortunerusunik aalajangersaasinnaapput kiisalu kommunip iluani sumiiffinni aalajangersimasuni piniarnerup qanoq ingerlanneqarnissaanut malittarisassiorlutik. Kommunit ileqqoreqqusaat Aalisarnermut, Piniarnermut Nunalerinermullu Naalakkersuisumit atuutilersinneqassapput.  

Nalunaaqutsiineq ilisimatuussutsikkullu siunertaqartumik annissineq
  § 10.  Puisinik nikinnaveersitsineq nalunaaqutsiinerlu aatsaat pisinnaapput Aalisarnermut, Piniarnermut Nunalerinermullu Naalakkersuisoqarfiup akuersissuteqarneratigut. 
  Imm. 2.  Puisit uumasuutigeqqusaanatillu Kalaallit Nunaannit anniseqqusaanngillat Naalakkersuisut akuersissuteqarsimatinnagit.

  Imm.3.  Puisit eqqissisimatitaalluinnartut aamma tamakku pisataasa ilaat kiisalu tamakkunannga nioqqutissiat Kalaallit Nunaannit anniseqqusaanngillat.

  Imm. 4.  Puisinik aamma taakku pisataasa ilaannik taakkunanngalu nioqqutissianik, ilisimatuussutsimut imaluunniit ilinniartitsinermut siunertaqartumik imaluunniit kulturimut tunngatitamik siunertaqartumik annissinermi, Aalisarnermut, Piniarnermut Nunalerinermullu Naalakkersuisoqarfimmit siusinnerusukkut akuerineqarsimanissaq piumasaqaataavoq.   
Immikkut akuersissuteqarneq
  § 11.  Aalisarnermut, Piniarnermut Nunalerinermullu Naalakkersuisoqarfik, nalunaarummi matumani  nersutinut nakorsaqarnermut, ilisimatuussutsimut, kulturimut aamma iliniartitaanermut tunngasuni siunertanut imaluunniit Kalaallit Nunaanni piniagassatigut pisuussutinik nalunaarsuinermut ilagitillugu, aalajangersakkanit immikkut akuersissuteqarsinnaavoq. 
Pineqaatissiissutit
  § 12.  Nalunaarummi matumani aalajangersakkani makkunani § 2, § 3, imm.2 – 4, §§ 5-6 aamma § 10-imik unioqqutitsineq akiliisinneqarnermik pineqaatissiissutaasinnaavoq aamma Nunatta karsianut iluaqutaasussamik pisat arsaarinnissutaasinnaapput.  

  Imm. 2.  Tamakku pillugit suliat aamma piniarneq aallaaniarnerlu pillugit Inatsisartut inatsisaanni, uumasunik illersuineq pillugu Inatsisartut inatsisaanni aamma pinngortitamik illersuineq pillugu Inatsisartut inatsisaanni malittarisassat malillugit suliarineqassapput. 
Atuutilersitsineq
  § 13.  Nalunaarut atuutilerpoq nalunaarutip atuutilernera pillugu nalunaaruteqarnerup aqaguani.
  Imm. 2.  Tamatumunnga peqatigitillugu atorunnaarsinneqarpoq qasigissamik eqqissisimatitsineq pillugu Landsrådip ileqqoreqqusaa 31. august 1959-imeersoq, aalajangersarneqartoq ulloq 12. februar 1960.
Namminersornerullutik Oqartussat, ulloq  xx. maj 2009.

